
XIZMAT KO‘RSATISH SOHASIDA 
RAQOBATBARDOSHLIKNI  OSHIRISHNING 
AHAMIYATI
Abduvoxidova Mohinur Akmalovna
Sharof Rashidov nomidagi Samarqand davlat universiteti doktoranti
ORCID:0009-0004-1137-8460
Email: mohinur_1998@icloud.com

Annotatsiya: Ushbu maqolada aholining xizmatlar bilan ta’minlanganligini ifodalaydigan ko‘rsatkich boshqa, yuqorida 
qayd etilgan ko‘rsatkichlarni amalda qo‘llash orqali olinadigan xulosalarga qaraganda, muhimroq ilmiy natijalarni keltirib 
chiqarishi bilan ahamiyatli ekanligiga alohida e’tibor qaratilgan. Mazkur ko‘rsatkich nafaqat makroiqtisodiy ko‘rsatkichlar 
tarkibida xizmatlarning ulushini, balki soha yoki tarmoqning samaradorligini ham ifodalaydi. Agar xizmat ko‘rsatish sohasi 
aholining xizmatlar bilan ta’minlanganligini ifodalaydigan ko‘rsatkichlar orqali tahlil qilinsa, sohaning samaradorligini va 
bandlikni oshirish imkoniyatlari aniqlanishi bo‘yicha aniq takliflar berilgan.

Kalit soʻzlar: aholi, samaradorlik, raqobatbardoshlik, raqobat, bozor, xizmat, sifat, xizmat ko‘rsatish, soha, milliy iqtisodiyot, 
tarmoq, xodim.
Abstract: This article examines the importance of the service delivery indicator, which yields more significant scientific 
conclusions than those obtained using the other indicators mentioned above. This indicator reflects not only the share of 
services in the structure of macroeconomic indicators but also the efficiency of a sector or industry. Analyzing the service 
sector through service delivery indicators allows for the proposal of specific solutions for identifying opportunities to 
improve sector efficiency and employment.

Key words: population, efficiency, competitiveness, competition, market, service, quality, provision of services, industry, 
national economy, network, employee.
Аннотация: В данной статье рассматривается значение показателя предоставления услуг населению, приводящее 
к более важным научным выводам, чем выводы, полученные при использовании других упомянутых выше 
показателей. Этот показатель отражает не только долю услуг в структуре макроэкономических показателей, но 
и эффективность сектора или отрасли. Анализ сферы услуг через показатели предоставления услуг позволяет 
предложить конкретные решения по выявлению возможностей повышения эффективности сектора и занятости.

Ключевые слова: население, эффективность, конкурентоспособность, конкуренция, рынок, услуга, качество, 
оказание услуг, промышленность, национальная экономика, сеть, работник.

K I R I S H
Xizmat ko‘rsatish sohasining jadal sur’atlar bilan rivojlanayotgani va uning mamlakat ijtimoiy-iqtisodiy 

taraqqiyotidagi mavqeining tobora mustahkamlanayotgani, mamlakat milliy iqtisodiyoti taraqqiyotning quyiroq 
bosqichidan yuqoriroq bosqichiga, ya’ni industrial jamiyatdan postindustrial jamiyat tomon tez rivojlanib 
borayotganidan dalolat beradi. So‘nggi 20-yil mobaynida ushbu sohaga kiritilgan investitsiyalar hajmi 8,4 
martaga, band bo‘lganlar soni esa 2,1 martaga ko‘paygani fikrimizning yorqin dalilidir1.

Postindustrial jamiyat darajasiga ko‘tarilgan har qanday mamlakatda taraqqiyot sur’atlari, birinchi navbatda, 
xizmat ko‘rsatish sohasida erishilgan yutuqlar bilan belgilanar ekan, ushbu soha va uni jadal rivojlantirishning 
nazariy hamda amaliy muammolariga oid ilmiy tadqiqotlar ko‘lami kengayib, tobora takomillashib bormoqda.

M A V Z U G A  O I D  A D A B I Y O T L A R  S H A R H I
Jahon amaliyotida uzoq yillar davomida xizmatlarga oid ko‘p sonli chuqur nazariy tadqiqotlar o‘tkazilgan va 

ularning natijasida turli ilmiy qarashlar hamda fikr-mulohazalar shakllangan. Turli davrlarda faoliyat ko‘rsatgan 
olimlarning xizmatlar to‘g‘risidagi ilmiy qarashlari tahlili shuni ko‘rsatadiki, xizmatlar to‘g‘risida muayyan nazariy 

1	 O‘zbekiston Respublikasi davlat statistika qo‘mitasining ma’lumotlari. O‘zbekiston respublikasi davlat statistika qo‘mitasining rasmiy 
sayti. Kirish yo‘li:  www.stat.uz.

qarashlar mavjud bo‘lsa-da, ular fanning mustaqil sohasi sifatida yakunlangan xususiyatga ega emas. Iqtisodiy 
adabiyotlarda xizmatlar tushunchasining ilmiy asoslangan izohi yo‘q, olimlar o‘rtasida xizmatlarning tasniflanishi 
bo‘yicha yagona fikr hanuz shakllanmagan.

Xizmat ko‘rsatish sohasiga oid ayrim fikr-mulohazalar va ilmiy qarashlar tarixi uzoq o‘tmishga borib taqaladi. 
O‘tmishdan bizgacha meros sifatida yetib kelgan ilmiy qarashlar orasida xizmatlarni inson iqtisodiy faoliyatining 
alohida va o‘ziga xos sohasi, noz-ne’mat turi sifatida talqin etish hamda tizim shakliga keltirish borasidagi 
qarashlar aniq shakllanmagan bo‘lsa-da, ayrim xizmat turlariga daxldor yondashuvlarni uchratish mumkin2.

Iqtisodiy nazariy qarashlarni rivojlantirishga katta hissa qo‘shgan va siyosiy iqtisod fanining shakllanishiga 
asos solgan merkantilistlar (A. Monkretyen (1575–1621) va uning izdoshlari) aynan xizmat va uning mohiyati 
to‘g‘risida alohida fikr bildirishmagan. Lekin ular davlat, mamlakat boyligining manbaini moddiy ne’matlar ishlab 
chiqarish sohasida emas, balki savdo va pul muomalasi sohasida, ya’ni hozirgi zamon ilmiy qarashlariga 
muvofiq, xizmatlar sohasida izlaganlar. A. Monkretyen o‘zining mashhur “Siyosiy iqtisod traktati” (1615) nomli 
asarida shunday yozgan: «Ayriboshlash unumli mehnatning katta va asosiy qismiga aylangan kundan boshlab, 
sotuvchilar va tojirlar markaziy muvofiqlashtiruvchi rol o‘ynay boshladilar. Foyda ularning asosiy rag‘bati bo‘lib, 
uni qo‘llab-quvvatlash va himoya qilish davlat zimmasidagi vazifa hisoblanadi»3.

Xizmatlar inson iqtisodiy faoliyatining alohida sohasi sifatida dastlab klassik iqtisodiyot nazariyasi 
namoyandalari asarlarida shakllana boshladi. Klassik maktab vakillari jamiyat tarixida birinchi bo‘lib xizmatlarga 
nisbatan munosabat bildirgan. Ular xizmatlar tushunchasining mohiyatini ochish hamda ularning tovar shaklidagi 
noz-ne’matlardan tubdan farqini asoslash maqsadida inson iste’mol qiladigan barcha noz-ne’matlarni ikki turga 
— moddiy va nomoddiy noz-ne’matlarga ajratgan. Buyuk iqtisodchi A. Smit (1723–1790) xizmat shaklidagi 
noz-ne’matlarning iqtisodiy mazmunini yanada kengroq ochib berish hamda ularni mamlakat ijtimoiy boyligining 
manbai sifatida ko‘rish masalasini hal etish maqsadida o‘zining mashhur “Xalqlar boyligining tabiati va sabablari 
tadqiqi” (1766) nomli asarida «unumli mehnat» va «unumsiz mehnat» tushunchalari haqida fikr yuritgan4.

A. Smit xizmatlar mohiyatiga alohida to‘xtalib o‘tmagan bo‘lsa-da, ularni inson iqtisodiy faoliyatining moddiy 
ishlab chiqarishdan farq qiladigan o‘ziga xos turi sifatida anglagan va shu sababli ularni ijtimoiy boylik tarkibiga 
qo‘shish yoki qo‘shmaslik masalasida bu xususiyatni inobatga olish lozimligini ta’kidlagan. Mumtoz maktab 
asoschilarining fikriga ko‘ra, insonning faqat moddiy ne’matlar ishlab chiqarishga qaratilgan faoliyati qiymat 
yaratadi, xizmat ko‘rsatish faoliyati esa yangi qiymat yaratmaydi. Shu bois xizmat sohasida band bo‘lganlarning 
mehnati moddiy ishlab chiqarishda yaratilgan qiymatni o‘zlashtirish uchun xizmat qiladi, deb hisoblangan. A. 
Smit bu haqda shunday yozgan: «Jamiyatning ayrim eng hurmatli tabaqalarining mehnati, xuddi uy xizmatkori 
mehnati kabi, hech qanday qiymat yaratmaydi va sotilishi yoki mehnat jarayoni tugagandan keyin ham mavjud 
bo‘lishi mumkin bo‘lgan biror uzoq muddat xizmat qiladigan predmet yoki tovarda gavdalanmaydi... Masalan, 
podshoh o‘zining amaldorlari, zobitlari, butun armiya va floti bilan birgalikda unumsiz mehnat xodimlarini tashkil 
etadi... Ayrim eng muhim kasblar bilan bir qatorda ruhoniylar, huquqshunoslar, shifokorlar, yozuvchilar, aktyorlar, 
masxarabozlar, musiqachilar, raqqosalar va boshqalar ham unumsiz mehnat sohiblari qatoriga kiritilishi kerak»5.

Xizmatlar to‘g‘risida yuqorida zikr etilgan ilmiy qarashlarning zamonaviy nazariya shakllanishida 
olamshumul ahamiyatga ega ekanini qayd etish bilan birga, prof. M. M. Muxammedov bu konsepsiyada ayrim 
kamchiliklar borligini ta’kidlaydi. Uning fikriga ko‘ra, bozor iqtisodiyoti sharoitida ne’mat yaratishga qaratilgan 
har qanday mehnat, shu jumladan xizmat ko‘rsatish sohasida band bo‘lganlarning mehnati ham qiymat va 
iste’mol qiymatini (naflilikni) yaratishga qodir. Olimning ta’kidlashicha: «Inson iste’moli uchun zarur bo‘lgan 
har qanday noz-ne’mat (moddiy yoki nomoddiy bo‘lishidan qat’i nazar), ishlab chiqarishga sarflangan mehnat 
jamiyat uchun foydali, samarali va unumli hisoblanadi hamda ijtimoiy boylik tarkibiga albatta kiritilishi lozim»6.

T A D Q I Q O T  M E T O D O L O G I YA S I
Ushbu maqolada xizmat ko‘rsatish sohasida raqobatbardoshlikni oshirish ahamiyatini chuqur tahlil qilish 

uchun kompleks yondashuvlar qo‘llanildi. Birinchidan, mavzuga oid ilmiy nazariyalar, strategik hujjatlar va 
xorijiy tajribalar ilmiy-abstrakt hamda kontseptual tahlil asosida umumlashtirildi. Ikkinchidan, sistemali va 
funksional tahlil orqali raqobatbardoshlikni oshirishning mavjud holati baholandi. Uchinchidan, taqqoslama tahlil 
asosida rivojlangan davlatlar tajribasi o‘rganilib, milliy sharoitga mos takliflar ishlab chiqildi. Tadqiqot davomida, 
shuningdek, mantiqiy tahlil, empirik kuzatuvlar va mavjud statistik ma’lumotlardan foydalanildi.

2	 Мухаммедов М.М. ва бошқалар. Хизмат кўрсатиш соҳаси ва туризмни ривожлантиришнинг назарий асослари. Монография. 
-Самарқанд: Zarafshon, 2017. -28 б.

3	 Слудковская М. А. Политическая экономия Антуана де Монкретьена (к 400-летию выпуска «Трактата по политической 
экономии»).//Вестник Московского университета. Серия 6. Экономика, № 2, 2016, -C.107-118.

4	 Смит А. Исследование о природе и причинах богатства народов. М.: Эксмо, 2009. – С.104.
5	 Смит А. Исследование о природе и причинах богатства народов. -М.: Эксмо, 2009. – С.64.
6	 Мухаммедов  М. М. ва  бошқалар. Хизмат  кўрсатиш  соҳаси  ва туризмни ривожлантиришнинг назарий асослари. Монография. - 

Самарқанд: Zarafshon, 2017. - 31б.

T A H L I L  V A  N A T I J A L A R
Tadqiqot natijalari shuni ko‘rsatadiki, xizmat ko‘rsatish sohasi mamlakat hamda uning alohida hududlari 

iqtisodiyotiga sezilarli ta’sir ko‘rsatmoqda. Shu bois ushbu soha raqobatbardoshligini ta’minlash dolzarb 
vazifa hisoblanadi. Xizmatlar bilan ta’minlanganlikni ifodalovchi ko‘rsatkich alohida ahamiyatga ega bo‘lib, 
u boshqa ko‘rsatkichlarga nisbatan yanada chuqurroq ilmiy xulosalar chiqarish imkonini beradi. Mazkur 
ko‘rsatkich nafaqat makroiqtisodiy ko‘rsatkichlar tarkibida xizmatlarning ulushini, balki sohaning yoki uning 
alohida tarmoqlarining samaradorligini ham aks ettiradi.

Agar xizmat ko‘rsatish sohasini aynan ta’minlanganlik darajasi orqali tahlil qilinsa, sohaning umumiy 
samaradorligini va bandlik imkoniyatlarini aniqroq baholash mumkin bo‘ladi. Bu jarayonda samaradorlik 
mezoniga mulkdor nuqtai nazaridan emas, balki iste’molchi pozitsiyasidan yondashish maqsadga muvofiqdir. 
Chunki bozor iqtisodiyoti sharoitida aynan iste’molchi manfaatlari ustuvor ahamiyat kasb etadi. Uning talab va 
ehtiyojlari xizmatlarning hajmi va sifatini belgilovchi asosiy omil hisoblanadi.

Xizmatlar bilan ta’minlanganlik ko‘rsatkichini shakllantirish orqali milliy iqtisodiyot doirasida sohaning 
umumiy holati hamda alohida tarmoqlarning rivojlanish darajasi yuzasidan xulosa chiqarish imkoniyati 
yaratiladi. Ushbu ko‘rsatkichga quyidagicha ta’rif berish mumkin: xizmatlar bilan ta’minlanganlik ko‘rsatkichi 
– bu xizmat ko‘rsatish sohasi yoki uning muayyan tarmog‘ida band bo‘lgan har bir xodim tomonidan aholiga 
ko‘rsatiladigan xizmatlar hajmini ifodalovchi miqdoriy ko‘rsatkichdir.

Mazkur indikator ham ijtimoiy, ham iqtisodiy ahamiyatga ega. Ijtimoiy tomondan u aholining turmush 
darajasi va ma’naviy rivojlanishi bilan bog‘liq bo‘lsa, iqtisodiy tomondan sohaning samaradorligi va 
natijadorligini belgilaydi.

Xizmatlar bilan ta’minlanganlik darajasini aniqlash uchun quyidagi asosiy ko‘rsatkichlardan foydalanish 
tavsiya etiladi:

- doimiy aholi soni;
- sohada band bo‘lganlar soni;
- tarmoqda band bo‘lganlar soni;
- soha va tarmoq xodimlarining malaka darajasi.
Shuningdek, xizmat ko‘rsatish sohasini baholashda samaradorlik va sifatni belgilovchi hamda ichki 

bog‘liqliklarni aks ettiruvchi qo‘shimcha ko‘rsatkichlardan ham foydalanish mumkin.
1. Aholining xizmatlar bilan ta’minlanganlik darajasini hisoblash quyidagi formula yordamida aniqlanadi:

Bu yerda:
Axbtd — aholining xizmatlar bilan ta’minlanganlik darajasi;
As — aholi soni;
XKSba — xizmat ko‘rsatish sohasida band axoli soni.
Keltirilgan formula yordamida xizmat ko‘rsatish sohasida band bo‘lgan bir kishiga mamlakat aholisining 

necha kishisi to‘g‘ri kelishi aniqlanadi.
2. Aholini xizmat ko‘rsatish sohasining muayyan bir tarmog‘idagi xizmatlar bilan ta’minlanganlik darajasi. 

Buni aniqlaydigan ko‘rsatkichni hisoblash uchun quyidagi formuladan foydalaniladi:

Bu yerda:
Axbtdt   - aholining xizmat ko‘rsatish sohasining muayyan tarmoqlari bilan  ta’minlanganlik darajasi;
As   - aholi soni;
XKSmtba — xizmat ko‘rsatish sohasining muayyan bir tarmog‘idagi band xodimlar soni.
Keltirilgan formula yordamida esa xizmat ko‘rsatish sohasining muayyan bir tarmog‘ida band bo‘lgan bir 

kishiga mamlakat aholisining necha kishisi to‘g‘ri kelishi aniqlanadi.
3. Aholini sifatli xizmatlar bilan ta’minlanganlik darajasini aniqlaydigan ko‘rsatkichni hisoblashda quyidagi 

formuladan foydalaniladi:

Bu yerda:
Asxbtd   - aholining sifatli xizmatlar bilan  ta’minlanganlik darajasi;
As   - aholi soni;
XKSmxs - xizmat ko‘rsatish sohasidagi malakali (oliy ma’lumoti)  xodimlar soni.

Keltirilgan formula yordamida xizmat ko‘rsatish sohasida faoliyat yuritayotgan oliy ma’lumotli bir xodimga 
mamlakat aholisining nechta kishisi to‘g‘ri kelishi aniqlanadi. Ushbu ko‘rsatkich orqali xizmat ko‘rsatish sohasi 
tarmoqlaridagi malaka darajasini ham baholash imkoniyati yaratiladi. Xizmat ko‘rsatish sohasini yangi uslubiy 
yondashuv asosida tahlil qilish natijasida muhim ilmiy xulosalar chiqarish mumkin. Masalan, agar xizmat bilan 
ta’minlanganlikni ifodalovchi ko‘rsatkichlarda bir xodimga to‘g‘ri keladigan aholi soni ko‘p bo‘lsa, bu sohani 
yanada rivojlantirish zarurligini ko‘rsatadi. Aksincha, tarmoqda bir xodimga to‘g‘ri keladigan aholi soni kam 
bo‘lsa, bu xizmatlarning samaradorligi va sifati ortib borayotganidan dalolat beradi. Biroq bir xodimga aholi 
sonining ortib ketishi xizmat ko‘rsatish jarayonini qiyinlashtirib, sifatning pasayishiga olib kelishi mumkin.

X U L O S A  V A  T A K L I F L A R
Umumiy xulosa sifatida ta’kidlash joizki, aholining xizmatlar bilan ta’minlanganlik darajasi orqali uning 

turmush darajasini ham baholash mumkin. Yuqorida qayd etilganidek, agar bir xodimga to‘g‘ri keladigan aholi 
soni ko‘p bo‘lsa, bu aholining turmush darajasi pastligini anglatadi. Aksincha, bir xodimga to‘g‘ri keladigan aholi 
soni kamaygan sari aholining turmush darajasi yuqorilab boradi. Xizmat ko‘rsatish sohasida band bo‘lganlar 
sonining ortishi natijasida esa bir xodimga to‘g‘ri keladigan aholi soni qisqaradi.

Shunday qilib, xizmatlar bilan ta’minlanganlik darajasi makroiqtisodiy ko‘rsatkichlar tizimida muhim 
ahamiyat kasb etib, xizmat ko‘rsatish sohasi faoliyatini kompleks tahlil qilish va baholash imkonini beradi. 
Mazkur ko‘rsatkich yordamida mamlakat ijtimoiy-iqtisodiy taraqqiyoti uchun quyidagilarni aniqlash mumkin:

- milliy iqtisodiyotda xizmat ko‘rsatish sohasining holati;
- aholining turmush darajasi va ko‘rsatilayotgan xizmatlar sifati;
- xizmat ko‘rsatish sohasida yangi ish o‘rinlari yaratish imkoniyati;
- xizmat ko‘rsatish sohasining samaradorligi.
Demak, xizmatlar bilan ta’minlanganlikni ifodalovchi ko‘rsatkichlar xizmat ko‘rsatish sohasi faoliyatini 

baholashda asosiy metodologik vositalardan biri sifatida alohida ahamiyat kasb etadi.

